
Exp.: EXC-14/21

Á XUNTA DE GOBERNO LOCAL

PROPOSTA DE ACORDO DE SUSPENSIÓN DE LICENZAS DE DEMOLICIÓN E 
NOVA EDIFICACIÓN NO ÁMBITO DA RUA SINAGOGA, 4 e 4A, NA CIDADE 
VELLA DE A CORUÑA.

I.- ANTECEDENTES, OBXECTO E MOTIVACIÓN DA SUSPENSIÓN

PRIMEIRO.- As parcelas obxecto da suspensión cautelar (unidades edificatorias 

9423104 e 9423103 do PEPRI), están inseridas no ámbito delimitado no Plan Xeral 

de Ordenación Municipal de A Coruña do 2013 (PXOM/13), como Área de 

planeamento incorporado API Q19. O réxime dos solos incluídos nos ámbitos destas 

áreas está recollido nos artigos 3.2.5 e seguintes da normativa do PXOM/13. 

Segundo o contido da ficha, o planeamento de desenvolvemento é o "Plan especial 

de protección y reforma interior de la Ciudad Vieja y Pescadería de A Coruña 

(PEPRI)".

O Pleno municipal en sesión do 26 de xaneiro de 2015 acordou aprobar 

definitivamente o documento "Revisión e adaptación do Plan especial de protección e 

reforma interior da Cidade Vella e Pescadería"-(PEPRI/15). O acordo de aprobación 

publicouse no DOG núm. 25, do 6 de febreiro de 2015 e a normativa no BOP núm. 

20, do 30 de xaneiro de 2015.

Este documento ten o carácter dun Plan Especial de Protección dos previstos no 

Capítulo III do Título III da Lei 5/2016, de 4 de maio, do Patrimonio cultural de Galicia. 

No artigo 58 desta lei, regúlanse as competencias específicas para as autorizacións 

das intervencións nos inmobles destes ámbitos.

Na Disposición final segunda recollida na normativa do PEPRI/15 regúlase que as 

determinacións contidas nese documento establécense sen prexuízo das 

competencias que pola lexislación vixente veñan atribuídas ás distintas 

Administracións sectoriais, tanto de orde autonómico coma estatal ou local.

Polo anterior, tamén hai que atender ao establecido na Disposición transitoria cuarta 

da Lei 5/2016 que no seu apartado 3 establece que os planeamentos adaptados á Lei 

9/2002, de 30 de decembro, considéranse adaptados a esta Lei 5/2016, pero as 

intervencións autorizadas en función do nivel de protección dos bens serán as do 

artigo 42.

O plano de ordenación 3.10. “Cualificación” do PEPRI/15, estabelece que as parcelas 

teñen unha cualificación do solo de uso residencial e ten fixada como ordenanza de 

edificación a C.V. Cidade Vella.

As parcelas están no ámbito do Ben de Interese Cultural (BIC) - Conxunto Histórico 

de A Coruña, aprobado por Decreto 29/1984, do 9 de marzo, polo que se declara 

conxunto histórico-artístico á Cidade Vella de A Coruña.

As parcelas non están inseridas no Catálogo de edificios protexidos do PEPRI/15, 

polo que, as condicións de protección da edificación son as xenéricas que establece 

a normativa do plan especial no artigo 72 (o que hai que entender que é o patrimonio 

non catalogado) e no artigo 82 a 84 (regulación das actuacións autorizadas no 

patrimonio arquitectónico non catalogado) coa incidencia da Lei 5/2016 do patrimonio 

cultural de Galicia para os inmobles que están nun ámbito de Casco Histórico 

declarado Ben de Interese Cultural (BIC) e, as derivadas da súa situación nun ámbito 

de protección arqueolóxica, neste caso a Zona A de protección arqueolóxica definida 

no PEPRI2015.

No plano 7.05-Zonificación arqueolóxica indícase que a parcela está na Zona A de 

protección arqueolóxica.

No Plano 6.04. Alzados da edificación, indícase a altura da edificación que establece 

o PEPRI/15 para a parcela.

Segundo se establece no artigo 6 das normas urbanísticas do PEPRI2015, son de 

aplicación as Normas do Plan Xeral de Ordenación Municipal de A Coruña en todos 

os aspectos non regulados explicitamente no PEPRI2015. Así no capítulo 3 do Título 

II da normativa urbanística regúlase a incidencia do planeamento sobre as situacións 

existentes.

As parcelas están nun “Núcleo de Identidade do Litoral” identificado no Plan de 

Ordenación do Litoral de Galicia, aprobado polo Decreto 

SEGUNDO.- O 03.04.2018, os actuais propietarios do inmóbel solicitaron licenza de 

edificación sobre as parcelas obxecto da proposta, abríndose no Departamento de 

Licenzas o expediente 621/2018/743. Dentro deste procedemento emitiu informe de 

arqueoloxía a empresa Tomos.

O 12.04.2021 recibiuse no Departamento de Planeamento copia dos informes 

técnicos encargados polo Concello de A Coruña ao tres membros expertos da 

Comisión do PEPRI sobre o edificio da rúa Sinagoga, 4, coa petición expresa de 

iniciar o procedemento para a inclusión das devanditas parcelas no catálogo de bens 

protexidos do documento do PEPRI/15

Dos informes técnicos emitidos conclúese que o edificio sito na rúa Sinagoga, 4 de A 

Coruña ten un interese que supera amplamente o da gran maioría das casas da súa 

contorna, todas elas integradas no Conxunto Histórico da Cidade Vella. Sen dúbida é 

así porque se trata dun edificio que é testemuño dunha arquitectura que pode 

documentarse entre os séculos XII a XVIII, se ben con varias transformacións 

modernas, maiormente na primeira metade do século XX, que en boa medida o 

degradaron.

Segundo as conclusións dos expertos, aos efectos de establecer un posible nivel de 

catalogación, tendo en conta os tres definidos na vixente lexislación de patrimonio 

cultural de Galicia: ambiental, estrutural ou integral, da lectura do art. 41 da Lei 

5/2016 estímase que o máis axeitado para este ben é o nivel estrutural, sendo 

necesario levar a cabo actuacións previas de investigación, valoración, mantemento, 

conservación e consolidación, que dean continuidade ás xa iniciadas, e todo isto sen 

prexuízo do necesario establecemento dunha catalogación individualizada de 

determinados elementos de excepcional valor conforme ás determinacións do Plan 

Especial e o seu catálogo.

Por outra banda, no informe de conclusións asinado o 12 de abril do 2021, suxiren 

que unha vez rematadas as investigacións propostas, se acometa por parte do 

Concello un axeitado proxecto de rehabilitación respectuosa, coa finalidade de 

instalar nas parcelas, un Centro de Interpretación ou entidade similar, dedicado a 

explicar a evolución da Cidade Vella de A Coruña e, especialmente, o papel 

desempeñado pola súa xudería segundo os datos existentes e os que aínda se 

podan obter.

Esta determinación faría conveniente, ademais da catalogación dos inmóbeis, a 

cualificación como parcela dotacional de titularidade pública municipal, aos efectos da 

súa obtención.

TERCEIRO.- O 22 de maio do 2019, entrou en vigor a Lei 1/19, de 22 de abril, de 

rehabilitación e de rexeneración e renovación urbanas de Galicia, ditándose 

posteriormente a Resolución do 2 de agosto de 2019, para aplicación da lei anterior.

En aplicación da lei antedita, o Consello da Xunta de Galicia a proposta do Concello 

de A Coruña, na reunión celebrada o 19 de xuño do 2020 adoptou o acordo de 

declarar unha Área Rexurbe con ámbito descontinuo no Concello de A Coruña 

(Resolución do 25 de xuño de 2020, pola que se fai público o Acordo, ditada polo 

Director Xeral do Instituto Galego da Vivenda e Solo, publicada no DOG núm. 131, do 

3 de xullo de 2020).

As parcelas obxecto da suspensión, están inseridas no Sub-ámbito 1: améndoa 

central da Cidade Vella, delimitada polas rúas Ferrerías, praza das Bárbaras, rúas de 

Santa María, praza de Santo Domingo e rúa de Santo Domingo, e na que se inclúen 

todas as súas rúas interiores.

O antedito supón que sobre as parcelas poderanse aplicar os procedementos de 

xestión e dinamización da rehabilitación previstos na citada regulación.

II.- CONSIDERACIÓNS  LEGAIS

PRIMEIRA.- O art. 47.1 da Lei 2/2016, do 10 de febreiro, do solo de Galicia (LSG/16), 

dispón:

“1. Os órganos competentes para a aprobación inicial dos instrumentos de 

planeamento urbanístico poderán acordar a suspensión do procedemento de 

outorgamento de licenzas de parcelación de terreos, edificación e demolición 

para áreas ou usos determinados, co fin de estudar a súa formulación, revisión 

ou modificación. Esta suspensión extinguirase, en todo caso, no prazo dun ano.

O acordo de suspensión deberá publicarse no Diario Oficial de Galicia e nun dos 

xornais de maior difusión da provincia”.

Igualmente, resulta de aplicación o previsto no art. 86 do Decreto 143/2016, do 22 de 

setembro, polo que foi aprobado o regulamento da Lei do Solo.

Pola súa parte, o art. 3.2 da Lei 5/2016, de 4 de maio, de Patrimonio Cultural de 

Galicia, dispón que as entidades que integran a Administración Local, teñen a obriga, 

de adoptar, en casos de emerxencia, as medidas cautelares necesarias para 

salvagardar os bens que viren a súa integridade ou valor ameazados.

Dado que o obxecto da suspensión de licenzas adoitase para o estudio da 

modificación do P.E.P.R.I., aprobado definitivamente o 26 de xaneiro de 2015, a 

competencia para adoptar o acordo de suspensión é da Xunta de Goberno Local, 

consonte ao previsto no art. 127.1.d) da Lei 7/1985, do 2 de abril, reguladora das 

bases de réxime local, que atribúe ao dito órgano municipal “las aprobaciones de los 

instrumentos de planeamiento de desarrollo del planeamiento general no atribuidas 

expresamente al Pleno”, sendo o dito PEPRI/15 planeamento de desenvolvemento do 

plan xeral.

Por todo o anteriormente exposto, realízase a seguinte

PROPOSTA DE ACORDO

PRIMEIRO.- Suspender polo prazo dun ano as licenzas de demolición e nova 

edificación, definidas nos artigos, 1.4.8, 1.4.9. e 1.4.10. do PXOM/13, no ámbito das 

parcelas sitas na rúa Sinagoga, números 4 e 4A, (referencias catastrais 

9423104NJ4092S e 9423103NJ4092S respectivamente), do Plan Especial de 

Protección e Reforma Interior da Cidade Vella e a Peixería de A Coruña do 2015 

(PEPRI/15), identificadas no plano de delimitación e suspensión que acompaña a 

esta proposta, agás as obras de restauración, conservación e consolidación.

A suspensión non afectará as actividades sinaladas no art. 86.3 do Regulamento da 

Lei  do Solo, nin ás obras de restauración, conservación e consolidación recollidas no 

artigo 1.4.8 das normas urbanísticas do Plan Xeral, nin as definidas nos artigos 56, 57 

e 58.1º do PEPRI/15

Xúntase ao presente acordo o resumo executivo co contido previsto no art. 86.4 do 

Decreto 143/2016, do 22 de setembro, polo que foi aprobado o regulamento da Lei do 

solo.

SEGUNDO.- Publicar o presente acordo no Diario Oficial de Galicia e nun dos xornais 

de maior difusión da provincia, así como no Taboleiro de Anuncios da Sede 

Electrónica deste Concello.

TERCEIRO.- Facultar ao concelleiro da Área de Urbanismo, Vivenda, Infraestruturas 

e Mobilidade, co fin de realizar as xestións correspondentes tendentes a adquisición 

por mutuo acordo dos ditos inmobles, en atención ás peculiaridades da necesidade a 

satisfacer, da especial idoneidade do ben, do seu valor histórico-patrimonial e á 

recomendacións realizadas pola Comisión Asesora do PEPRI.

CUARTO.- Notificar o presente acordo á Dirección Xeral de Patrimonio Cultural da 

Consellería de Cultura da Xunta de Galicia, para os efectos previstos nos arts. 3.2.b) 

e 49 da Lei 5/2016, de 4 de maio, de Patrimonio Cultural de Galicia, referido o último 

deles aos dereitos de tanteo e retracto.

QUINTO.- Notificar o presente acordo á Consellería de Medio Ambiente, Territorio e 

Vivenda, así como ao Instituto Galego da Vivenda e o Solo, para os efectos dos 

dereitos de tanteo e retracto contemplados no art. 13.1 da Lei 1/2019, do 22 de abril, 

de rehabilitación e de rexeneración e renovación urbanas, ao ter delimitado a dita 

Administración autonómica, unha área “Rexurbe” en cuxa delimitación se atopan 

inseridos os ditos inmobles.

SEXTO.- Notificar este acordo aos Departamentos municipais implicados na 

execución do planeamento.

A Coruña, á data da sinatura electrónica deste documento.

O xefe de Departamento de Planeamento

O xefe de Servizo de Planeamento e Xestión do Solo

Vº e Pr. O concelleiro de Urbanismo, Vivenda, Mobilidade de Infraestruturas.

